
༄༅། །ཐར་རྩེ་རྡོ་རྗེ་འཆང་གི་སྐུ་པུར་ལ་སྙན་ཤལ་ཕུལ་བའི་ཞལ་དབྱངས།། ན་མོ་གུ་རུ་བཛྲ་དྷཱ་རཱ་ཡ། 
སྲབ་འཇམ་ཡང་བ་ཤིན་ཏུ་དྲི་ཞིམ་པའི། །ལྷ་རྫས་ན་བཟའ་ཁ་དོག་སྣ་ལྔ་པ། །ནམ་མཁའ་རབ་འབྱམས་
ཁམས་ཀྱི་མཐའ་གཏུགས་པར། །བཀང་སྟེ་དཔལ་ལྡན་བླ་མ་མཆོག་ལ་འབུལ། །སྐྱེ་བ་ཀུན་ཏུ་ཡང་དག་བླ་
མ་དང་། །འབྲལ་མེད་ཆོས་ཀྱི་དཔལ་ལ་ལོངས་སྤྱོད་ཅིང་། །ས་དང་ལམ་གྱི་ཡོན་ཏན་རབ་རྫོགས་
ནས། །རྡོ་རྗེ་འཆང་གི་གོ་འཕང་མྱུར་ཐོབ་ཤོག །སྐྱེ་བ་འདི་དང་ཇི་སྲིད་སངས་རྒྱས་བར། །རྡོ་རྗེ་འཆང་ཆེན་
དཔལ་ལྡན་བླ་མ་མཆོག །ནམ་ཡང་འབྲལ་མེད་དད་པས་རབ་བསྟེན་ནས། །ཞལ་གྱི་བདུད་རྩིས་རྟག་ཏུ་
འཚŀ་བར་ཤོག །སྐྱེ་བ་ཀུན་ཏུ་མགོན་པོ་ཁྱེད་དྲུང་དུ། །སྐྱེས་ནས་ཚུལ་འདིས་བདུད་རྩི་ལེགས་འཐུངས་
ཤིང་། །རྐྱེན་ངན་འཁོར་བའི་བཙŀན་ར་ཀུན་སྤངས་ནས། སྐྱེས་མཆོག་ཁྱེད་དང་མཚུངས་པར་བྱིན་གྱིས་
རློབས། །བདག་གི་ལུས་སྲོག་ལོངས་སྤྱོད་དུས་གསུམ་གྱི། །དགེ་ཚŀགས་ཇི་སྙེད་རྗེ་བཙུན་ཁྱེད་ལ་
འབུལ། །ཚĲ་རབས་ཀུན་ཏུ་རྗེས་འཛིན་རྒྱུར་གྱུར་ནས། །གསུང་གི་གསང་བ་འཛིན་པའི་མཆོག་གྱུར་
ཅིག །དེང་འདིར་སྒོ་གསུམ་བྱ་བ་ཐམས་ཅད་ཀྱང་། །ཁྱེད་མཉེས་བགྱིད་པ་གཅིག་པུའི་ཐབས་གྱུར་
ནས། །རྣམ་ཐར་རྒྱལ་མཚŀའི་རྗེས་སུ་སློབ་མཁས་པའི། །ཁྱེད་བསྟན་འཛིན་ཅིང་སྤེལ་བའི་མཐུ་ལྡན་
ཤོག །ཁྱད་པར་བསྟན་པའི་འབྱུང་ཁུངས་གདན་ས་འདིར། །ལྷ་མིའི་བསོད་ནམས་ཞིང་དུ་མགོན་ཁྱེད་
ཀྱི། །སྤྲུལ་པའི་སྐུ་མཆོག་མྱུར་དུ་འབྱོན་པ་དང་། །དཔལ་ལྡན་ས་སྐྱའི་ཆོས་སྲིད་རྒྱས་བྱེད་ཤོག །རབ་
འབྱམས་ཕྱོགས་བཅུའི་རྒྱལ་བ་སྲས་བཅས་ཀྱི། །གསང་གསུམ་གཅིག་ཏུ་བསྡུས་པའི་རྡོ་རྗེ་འཆང་། །རྒྱལ་
བའི་ལུང་བསྟན་ཀུན་དགའ་བཟང་པོ་ཡི། །བསྟན་པ་ཕྱོགས་བཅུར་རྒྱས་པའི་དགེ་ལེགས་སྩོལ།།  །།ཅེས་

ཀུན་བློས་དད་པས་ཕུལ་བའི་ཡི་གེ་པ་ནི་གཞུ་ལུང་པའ།ོ།  །།སརྦ་མངྒ་ལཾ།།  །། 


